
        
            
                
            
        

    
	ИНЭЭЦГЭЭ, ХҮҮХДҮҮД ЭЭ, ИНЭЭЦГЭЭ

	 

	“БНМАУ. АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1973 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИНЭЭХИЙН НЭГ ЖАРГАЛАН

	«Жаргалан, жаргалан, жаргалан

	Энэ ертөнцийн түмэн жаргалан...» 

	 

	гээд их яруу найрагч Д. Нацагдоржийн нэг шүлэг эхэлдэг шүү дээ. Тэр түмэн жаргалангийн нэг нь даруй инээхийн жаргалан мөн.

	Багачууд та нар оюуны хөдөлмөр хийдэг улс. Оюуны чилээг инээж гаргах бас нэг сайхан байдаг. Сайн инээвэл сайхан амардаг гэж оюуны хөдөлмөрийн суут хүн В. И. Ленин хэлж байжээ. Инээхэд оюун сэтгэл сэргэн амууж нэг ёсны жаргалыг эдэлнэ.

	Багачууд та нарыг инээг гэж германы хошин ярианаас түүвэрлэн орчуулаад хэвлэж байна. Хошин яриа зөвхөн инээлгээд зогсохгүй. Юмыг, хүний ерийн нэг, өдөр тутам харсаар хэвшсэн талаас нь биш, харин огт санаанд оромгүй талаас нь хараад хэлчихсэн байдаг учир оюуны хөдөлмөрийн зэвсэг болсон сэтгэхүйг чинь уян хатан, цэцэн цэлмэг болгоход бас тус болох нь дамжиггүй.

	Бас тэгээд бахтай сайхан инээд гэгч сайн суртахуун саруул ухааныг баясан угтаж, муу суртахуун мунхаг ухааныг жигшин хөөх үзлээр цэнэглээстэй байдаг тул нийгэм журмын ёст хүмүүний төрхийг олж яваа та нарт сайн суртахуун, саруул ухааны эрдэс болж өгнө гэдгийг нуршин өгүүлэхийн хэрэг юун.

	За тэгээд энэ номыг уншаад инээцгээ, хүүхдүүд ээ, инээцгээ!

	 

	Редактор Ц. Сандаг

	ГАНЦ ТООНЫХ УУ, ОЛОН ТООНЫХ УУ?

	Багш

	— Та нар нэр үгийн ганц ба олон тооны тухай үзэж өнгөрсөн. Курт хариулаарай. Өмд гэдэг үг ганц тооных уу, олон тооных уу?

	Курт: 

	— Дээд талаараа ганц, доод талаараа олон тооных.

	 

	 

	БЭЛЭН ХАРИУЛТ

	Багш: 

	— Чи «Севилийн үсчинг1» мэдэх үү?

	Альферд:

	— Ноён багш аа, би мэдэхгүй. Би үсчинд очдоггүй. Миний үсийг манай аав дандаа засдаг юм.

	 

	 

	ОГОТНЫН НАС

	Оготно хэд насалдаг вэ?

	Хэд наслахыг нь муур мэддэг.

	 

	 

	ШАЛТАГ

	— Ноён багш, та намайг галт тэрэгний хурдыг олох бодлого бод гэх юм. Би чинь пуужин унааны үед аж төрөх хүн шүү дээ.

	 

	 

	ХАНГАЛТТАЙ ХАРИУЛТ

	Багш: 

	— Тевтбургийн тулалдаан2 хаана боллоо?

	Сурагч: 

	— Ноён багш аа, 137 дугаар хуудсан дээр.

	 

	 

	ТҮҮХИЙН ХИЧЭЭЛ ДЭЭР

	— Ноён багш аа! Энэ бүх явдал намайг төрөөгүй байхад болж өнгөрсөн байна шүү дээ. Тэгэхлээр би яаж мэдэх юм бэ?

	 

	 

	ӨВЧТЭЙ БАЙСАН УЧИР ТУЛАЛДААНД ОРОЛЦОЖ ЧАДААГҮЙ

	Нэг анги «Лейпцигийн дэргэд болсон тулалдаан»3 сэдвээр зохион бичлэг хийжээ. Бернад өвчтэй байсан тул тэр сэдвийг заасан хичээлд суугаагүй юм байж. Түүний бичсэн нь: «Өвчтэй байсан учир Лейпцигийн дэргэд болсон тулалдаанд оролцож чадаагүй» гэжээ.

	 

	 

	ИНГЭЖ ИХ УДДАГ БОЛОВ УУ?

	Сурагчид цээж бичлэг хийж байв. 

	Гюнтер дэргэдэх нөхөртөө шивгэнэн;

	— Сонсооч, бид зөндөө л удаан бичиж байна. Хоёр гэдэг дүн тавихад бас ингэж их уддаг болов уу?

	 

	 

	ЦААЗААР АВСАН НЬ

	— Фриц чи гэрийнхээ даалгаврыг үнэхээр ганцаараа хийсэн гэж үү?

	— Ганцаараа хийсэн, ноён багш аа. Гагцхүү Уолленштейныг4 цаазаар авахдаа л ааваараа элбэлцүүлсэн.

	 

	 

	ОЙЛГОМЖТОЙ ХАРИУЛТ

	Нэг сурагч, химийн шалгалт өгч байлаа.

	— Аммиакийн талаар чи юу мэдэх вэ? гэж багшийгаа асуухад:

	— Нулимс гоожуулдаг юм гэсэнд багш нь толгой сэгсрэн;

	— Тийм ээ, яг л чиний энэ хариулт шиг гэжээ. 

	 

	 

	ЦАХИЛГААН УТАС ХҮЛЭЭЖ АВСАН НЬ

	Утас дуугарахад бяцхан хүү Ханс харилцуурыг авав. Алсын станцаас холбоочин эмэгтэй, Хансын эцэгт цахилгаан утас дамжуулах гэж дуудсан хэрэг байжээ.

	Хүү хариуд нь:

	— Аав байхгүй, ээж ч байхгүй.

	— Тэгвэл чи өөрөө хүлээгээд авчихгүй юу?

	Нэг харандаа олоод барь. Тэгээд л болох нь тэр.

	— За эгч ээ, би харандаа олъё гээд Ханс хүү харилцуурыг ширээн дээр бушуухан тавив. 

	Эрж, эрж утсан дээрээ сая ирж:

	— Жаахан хүлээгээрэй. Нэг харандаа олсон чинь үзүүргүй юм. Өөр харандаа олоод орхиё.

	Хэдэн мөч өнгөрсний дараа дахин харилцуураа авч:

	— Өөр харандаа олсоон. Харин танд хэлмээр юм нэг байна.

	— Юугаа хэлэх гээ вэ, чи? гэж хэдийн уурлаж гүйцсэн холбоочныг асуухад

	— Би бичиг мэддэггүй шүү гэжээ.

	ЭНДҮҮРЭЛ

	— Фриц хүү, чи юунд уйл аа вэ?

	— Ийн, ийн... эндүүрээд... өөрийнхөө чихрийг идчихлээ.

	— Тэгээд уйлдаг чинь юу вэ?

	— Карлын чихрийг гэж бодсон юм.

	 

	 

	ҮЗҮҮЛЭХ ГЭЭД БҮТЭЭГҮЙН УЧИР

	— Аав аа, би танд дэвтэр дээрээ тавиулсан дүнгээ дуртайяа үзүүлэх сэн. Гэтэл гай болоод шилтэй бэхээ дүн дээрээ хөмөрч орхилоо.

	 

	 

	ХЭРЭГ НЬ ӨНГӨРСӨН ХОЙНО

	Нэгэн гэрийнхэн ширээ тойрон сууж үдийнхээ хоолыг идэж байжээ. Бяцхан Курт толины өөдөөс харан сууж байжээ.

	— Аав аа! гэхэд нь,

	— Ш-ш, хоол идэж байгаа хүн ярьж болдоггүй юм, хүү минь.

	Хэдэн мөч өнгөрөхөд хоолоо идэж дуусгацгаав. 

	Аав нь:

	— Хүү минь чи түрүүн нэг юм хэлэх гээд байв уу?

	— Одоо больсоон, аав аа. Зочдын өрөөнд нэг танихгүй хүн шуудайтай юм үүрээд зогсож байсан юм. Түрүүн гараад явчихсан л даа.

	ЦОРЫН ГАНЦ АРГА

	Нэг айл үдшийн турш эгшигт хайрцгаа хангинуулсаар байжээ. Гэтэл хаалгыг нь нэг хүн тогшжээ. Нээвэл хөрш айлын бяцхан хүү Петер ажээ. 

	Тэрээр:

	— Ээж таныг эгшигт хайрцгаа түр өгөхгүй юу гэж байна.

	— Та нар энэ орой болсон хойно бүжиглэх нь үү?

	— Үгүй, унтах гэсэн юм.

	 

	 

	ХҮЛЭЭН АВАГЧИЙН ДЭРГЭД

	— Хейни, энэ дээр тавивал яадаг юм бэ?

	— Лондон баригддаг юм.

	— Энэ дээр?

	— Хоёр сайн алгадуулдаг юм.

	 

	 

	ЕР БИШИЙН ИХ ОЛЗ

	Нэг профессор гэрээрээ тосгонд суудаг байжээ. Бороо ихтэй зун болжээ. Профессор гэргий болон долоон охиндоо шүхэр авч өгөхөөр хот руу оджээ.

	Галт тэргэн дотор нэг өвгөнтэй зэрэгцэн суув. Тэр өвгөн шүхрээ дэргэдээ тавьсан байв. Галт тэрэг зогсон зорчигчид буух болсонд мунгинуу болсон профессор нөгөө өвгөний шүхрийг аваад буух гэв. 

	«Наадах чинь миний шүхэр шүү дээ» гэсэнд профессор «Уучлаарай» гээд шүхрийг нь буцааж өгөв. 

	Орой нь профессор, худалдаж авсан найман шүхрээ барьсаар буцаж явжээ.

	Галт тэргэн дотор нөгөө өвгөнтэй бас таарчээ.

	Өвгөн, профессор гуайг 8 шүхэртэй байхыг нь хараад «Та ч өнөөдөр ер бишийн их олзтой шив дээ» гэжээ.

	 

	 

	ХЭН НЬ ЮМ БОЛ?

	Нэг банкны эзний сүйх тэрэгний жолооч ажлаасаа халагдъя гэжээ.

	Эзэн нь:

	— Яагаад чи ажлаасаа халагдах гээд байна? гэсэнд

	— Та мэдэж байгаа байх. Бид хоёрыг хамт явж байхад, улс гутамшигтай амьтан гээд байх юм. Би мэдэхгүй байна. Намайг хэлж байгаа юм уу? таныг хэлж байгаа юм уу?

	 

	 

	ТОХЬ АЛДАХГҮЙ АЯЛАЛ

	Амралтаараа бид аялахдаа нэлээн хэдэн баглаа юм үүрч явцгаав. Хээр гараад аав:

	— Бичгийн ширээ авцгаадаг байж.

	— Яах гэж? хэмээн ээжийг асуухад

	— Газрынхаа зургийг дэлгэж үзэж байхгүй юу? гэв.

	 

	 

	ДҮҮГИЙН УХААНЫ ХЭР

	— Ханс ах та яагаад давтлагад суугаа вэ?

	— Аризон5 хаана байдгийг нь мэдсэнгүй учир.

	— Хаана тавьснаа сайн бодох хэрэгтэй.

	 

	ХЭН НЬ БУУХ ВЭ?

	— Мельман албан ажлаар Дрезден орохоор галт гэргээр явж байв. Риезад зогсоход түүний тасалгаанд дөрвөн хүүхэдтэй эмэгтэйг суулгав. 

	Мельман дургүйцэн:

	— Ээ бурхан минь, уйлж бархирцгаагаад яасан хэцүү юм бэ? гэхэд хүүхдүүдийн эх түүнийг тайвшруулах гэж:

	— Дараагийн буудал хүртэл та тэсэж үзээрэй.

	— Юу гэсэн үг вэ? Та нар дараагийн буудал дээр буух юм уу?

	— Бид ч буухгүй харин таныг лав буух байх гэж найдаж байна.

	 

	 

	ҮХРИЙН НАС

	Берлинд суудаг Хайнц хүү тосгонд байдаг Бетер гэдэг найзындаа айлчлан очжээ. Хоёр хүүг зугаалж явах замд нь нэг үхэр дайралджээ.

	Хайнц:

	— Энэ үхэр хэдэн настай бол? гэхэд

	Бетер:

	— Хоёр настай юм байна. 

	Хайнц

	— Яаж мэдэв чи? 

	Бетер:

	— Эврийг нь хараад л. 

	Хайнц:

	— Нээрэн хоёр эвэртэй юм л даа.

	 

	 

	ДУРТАЙГАА АВ

	Нэг ноён халууны шил авахаар бяцхан хотын нэг мухлагт оров. 

	Худалдагч нь түүний өмнө хэд хэдэн шил авчирч тавив.

	Худалдан авагч түүнийг үзсэнийхээ дараа худалдагчид хандаж:

	— Энэ шилнүүдийн чинь зарим нь 5 градус, зарим нь 7 градус зарим нь бүр байгаад 11 градус зааж байна. Хонгор минь чи хэлээч, ямар гайхамшиг гэгч энэ вэ? гэхэд худалдагч хэнэг ч үгүй:

	— Харин тийм, янз янзаараа л байгаа юм, дуртайгаа ав л даа.

	 

	 

	ЭВЭР САМНЫ ЭРДЭМ

	Нэг худалдагч худалдах гэж байгаа эвэр самаа магтан:

	— Тахийлгасан ч болно. Усанд буцалгасан ч болно. Дээрээс нь дэвссэн ч болно гэсэнд худалдан авагч:

	— Тэр ч тийм байж. Харин үс самнаж болдог эд үү, үгүй юу? гэжээ.

	 

	 

	ТУЙЛ СУДЛАГЧ

	Геофизикийн институт, умард туйлд явуулах экспедицдээ ажиллуулах туршлага бүхий хоёр ажилчин эрж байжээ. Зарлалыг үзээд нэг доожоо муутайхан хүн захирал дээр нь ирж, аялалд оролцох хүсэлтээ илэрхийлэв. Эрдэмтэн захирал: «Их сайн байна, Гэвч та энэ талаар аль зэрэг дадлагатай бил ээ?» гэхэд нөгөө хүн «Өө дадлага байлгүй яах вэ! Би чинь гурван өвлийн турш мөс худалдсан хүн байхгүй юу» гэжээ.

	 

	 

	АРГАА ОЛСОН НЬ

	Ээж:

	— Чи өнөөдөр усанд сэлж болохгүй. Гэдэс чинь өвдөж байгаа шүү дээ:

	Хүү:

	— Ээж, та зовсны хэрэггүй. Би гэдсээрээ сэлэхгүй нуруугаараа сэлнэ л дээ.

	ЦАНЫН ЗУГААЛГА ДЭЭР

	Цанын зугаалга дээр нэг охиныг:

	— Охин чи жаалхан түргэн урагшилж чадахгүй юу? гэхэд

	— Чадах нь чадна. Түргэлье гэвэл энэ цанаас салах хэрэгтэй гэжээ.

	 

	 

	ГАНЦ ЮМ, ӨРӨВД

	Ханс хүү нэг өдөр эмэг ээжийгээ хөл бөмбөг үзүүлэхээр дагуулж аваачжээ. Эмээ нь тоглолтыг хэсэг харснаа:

	— Ханс аа, хүүхдүүд та нар энэ бөмбөгийг өрөвдмөөр юм. Энэ чинь ганц, та нар харин арван хоёулаа байна шүү дээ гэжээ.

	ОНЦГОЙ ЧАДВАР

	— Та манаачийн ажилд оръё гэж байна. Тэр ажлын талаар ямар онцгой чадвартай бил ээ?

	— Би ямар ч өчүүхэн чимээнд сэрж чаддаг юм.

	 

	 

	ХЭЛЭХЭД АМАР, ХИЙХЭД ХЭЦҮҮ

	Мейер нэг том зочид буудлын зөөгч билээ. Нэг өдөр буудлын дарга түүнтэй тааралдаад: «Чи чинь сахал самбаагаа хусахгүй яаж байгаа чинь энэ вэ? Лав долоо хоног хусаагүй бололтой» гэхэд:

	— Ноён захирал аа, би сахлаа тавьж байгаа юм.

	— Чиний өгч чадах ганц хариу энэ байх. Тийм учиртай юм бол чи түүнийгээ ажлын бус цагаар гэртээ тавьж бай гэжээ.

	 

	 

	КИНОН ДЭЭР

	— Уучлаарай эрхэмсэг хатагтай, та малгайгаа авч ажаамуу. Би энэ киног үзэх гэж хоёр маркаа зарцуулсан юм сан. Киногоо үзэх хүсэлтэй байна гэсэнд хатагтай;

	— Би ч гэсэн энэ малгайнд 20 маркаа зарцуулсан юм. Хүнд үзүүлэх хүсэлтэй байна гэжээ.

	УРЛАГ МЭДДЭГЭЭРЭЭ ГАЙХУУЛСАН НЬ

	Чикагод суудаг ноён Броун Англид байдаг төрөл саднууддаа айлчлан иржээ. Тэд нар нь нэг удаа ноён Броуныг Шекспирийн дурсгалын театрт аваачин «Гамлет» үзүүлжээ.

	— Танд ямар санагдав, ах аа? гэж зээ Вессийгээ асуухад

	— Муу биш байна. Харамсах юм нэг байна. Европын та нар Америкийн бид нараас соёлын талаар дандаа хоцорч явах юм. Би энийг чинь бүтэн 7 жилийн өмнө Вашингтонд анх үзсэн юм гэжээ.

	 

	 

	ТАВТАЙ АЙЛЧИЛСАН НЬ

	Ихэр хоёр жаал эмээ өвөө хоёрындоо хоёр хоног айлчилж, их л хөгжөөн шуугиантай байжээ. Тэр хоёрыг гэртээ эргэн ирэхэд ээж нь:

	— Та хоёр тэгээд томоотой байсан биз дээ. Эмээ өвөө хоёр чинь та хоёрыг ирлээ гэж зөндөө баярлаж байгаа биз? гэхэд хоёулаа ам булаалдан:

	— Яриа юу байх вэ! Тэр хоёр дандаа «Иш дээд тэнгэр минь, юу хийсэн улсад ийм юмнууд заяана вэ?!» гэдэг байсан.

	ЭРХЭМ ГАЗАР ХӨДЛӨЛТ

	Өмнөд Италийн нэг муж улсад газар бага зэрэг хөдөлж, нутгийн хүмүүсийг сандаргажээ. Бяцхан Луйжигийн эцэг эх хүүгээ умард нутагт суудаг нагацындаа түр илгээжээ.

	Гэтэл хэд хоногийн дараа «Энэ хүүгээ буцааж ав. Эрхэм тэр газар хөдлөлтийг оронд нь ирүүл» гэсэн утас иржээ.

	 

	 

	АНДАШГҮЙ БАЙНА

	Дүүрэн хүнтэй трамвайд нэг эрэгтэй хүн нэг эмэгтэйд суудлаа найр тавин өгчээ. Эмэгтэй суудалд нь суугаад нөгөө хүнд:

	—- Та сакс нутгийн хүн байх аа. Тийм биз? Андашгүй байна. Саксынхан их эелдэг улс байдаг юм гэсэнд, нөгөө хүү

	— Тийм ээ. Харин та Берлиний хүн дэг ээ.

	— Та яаж мэдэв?

	— Та над «Баярлалаа» гэж хэлэхээ мартаж байна.

	 

	 

	АМАР БАЙДАГ БАЙХ

	Хүн унших гэж авсан номоо буцааж өгөхгүй байдгийн учир юу вэ? гэж нэрт физикч Лихтенбергээс нэг хатагтай асуусанд;

	— Ихэнх хүнд номын дотор бичигдсэнийг оюун ухаандаа авч үлдэхээс номыг өөрийг нь биедээ авч үлдэх нь амар байдаг байх гэжээ.

	 

	 

	МАНЖ ҮГ

	Шатарт дуртай нэг хүн гурав тоглож гурав хожигдоод гэртээ иржээ.

	— Аль зэрэг тоглов доо, чи? гэж эхнэрээ асуухад:

	— Эхлээд би хожоогүй. Дараа нь тэр нөхөр хожигдоогүй. Сүүлд нь би тэнцье гэж санал тавихад тэр нөхөр дургүйцээд зөвшөөрөөгүй гэжээ.

	 

	 

	МЭДДЭГЭЭРЭЭ ГАЙХУУЛСАН НЬ

	— Чи тахианы хөгшин залууг яаж мэддэг вэ?

	— Шүдээр мэддэг.

	— Боль доо, тахиа чинь шүдгүй шүү дээ.

	— Тэр яах вэ, би шүдтэй шүү дээ.

	 

	 

	АЙМШИГТАЙ ХЭРЭГ

	Хатагтай Берта ноднингийнхоосоо муу дуулж байна шүү.

	— Дуучин хүн хоолойгоо муудсаныг мэдвэл аймшигтай хэрэг болно шүү.

	— Мэдэхгүй явбал бүр ч аймшигтай хэрэг болно гээч.

	ӨДИЙ БОЛТОЛ

	Гюттингийн уриалгыг6 санаачлагч профессор Хайсенберг нэг удаа өөрийн байрны эзний 20 настай охинтой ярьжээ. Залуу хатагтай Хайсенбергийг нэрт физикч гэж мэдэлгүй; 

	— Та ямар мэргэжилтэй вэ? гэж асуусанд Хайсенберг инээд алдан;

	— Би физикийн талаар судалгаа хийдэг юм гэхэд

	— Юу гэнэ ээ? Өдий болтол мэргэжилгүй, физикээ ч дуусгаж чадаагүй байгаа гэж үү? Би бол аль хэдий нь хоёр жилийн өмнө дуусгаж орхисон гэжээ.

	 

	 

	БУДИЛСАН НЬ

	Жаал хүү Макс:

	— Ноён эмч ээ, та хичээж дүү Иоганыг минь үзэж өгөөч, халуураад байна.

	Эмч

	— Хэр дээр байгаа юм бэ?

	Жаал хүү Макс;

	— Ноён эмч минь, хоёрдугаар давхарт байгаа юм.

	 

	 

	37 + 3 = 40

	Вероника нэгдүгээр ангид оржээ. Тэр цээжээр тоо бодох дуртай охин байжээ. Нэг удаа Вероника өвдөөд гэртээ байхад нь нагац эгч нь хүрч иржээ.

	— Яагаа вэ? Юу бол оо вэ? сургуульдаа явахгүй, гэсэнд

	— Халуураад...

	— Хэд хүрч байна.

	— 40 гэж Вероника цовоо нь аргагүй хариулав.

	— 40 гэнэ ээ? гэж эгчийгээ гайхан лавлахад:

	— Тийм, 40. Ээж миний халууныг хэмжиж үзээд гучин долоо гурав байна, гэртээ өнж гэсэн юм.

	 

	 

	НАС ЧАЦУУ ХОЁР ХӨЛ

	— Эрхэм хатагтай, таны зүүн хөл өвддөг учир өндөр настай холбоотой байна гэж эмчийг хэлэхэд,

	— Бас хачин юм, баруун нь огт өвддөггүй юм. Уул нь хоёулан нас чацуу л юм сан гэж өвчтөн хариулжээ.

	 

	 

	АНХНЫ ХАГАЛГАА

	Нэг өвчтөн хагалгаа хийлгэхээр хагалгааны орон дээр хэвтэж байхдаа сувилагчид хандаж;

	— Сувилагч аа, би анх удаа хагалуулах гэж байгаа минь энэ. Айдас хүрээд жигтэйхэн.

	— Айж болохгүй, харин та тун зоригтой байх хэрэгтэй. Эмч маань бас анхныхаа хагалгааг хийх гэж байгаа юм.

	 


ИХ ХҮМҮҮСИЙН ТУХАЙ ХОШИН ЯРИА

	 

	ТОВЧ БӨГӨӨД ТОДОРХОЙ ЯРЬДАГ ХҮН

	Арван наймдугаар зууны үед аж төрж агсан Шотландын нэрт мэс засалч Жон Эбернети үг цөөнтэй хүн байсан бөгөөд өвчнөө товч тодорхой өгүүлж танилцуулсан хүнийг их л сайшаадаг байсан ажээ. 

	Нэг удаа түүнд гар нь хувилж хавдсан нэг эмэгтэй үзүүлж, тэдний хооронд доорх яриа болжээ.

	— Шалзалсан уу?

	— Ойчсон.

	— Жин тавь.

	Дахин үзүүлэхээр маргааш нь ирэхэд

	— Дээрдэв үү?

	— Дордсон.

	— Дахиад жин!

	Хоёр хоногийн дараа

	— Дээрдэв үү?

	— Эдгэрсэн. Хэд вэ?7

	— Хэрэггүй! гэснээ үргэлжлүүлэн, — Ийм ухаалаг өвчтөнтэй анх учрах минь энэ гэжээ.

	 

	 

	АРАЙ ДУТУУ БАЙНА

	Берлиний нэг хатагтай, хөгшин Хаймд8 үзүүлж толгойны өвчин яавал дарагдах вэ? гэж асуухын зэрэгцээгээр Баварны нэг авгай, исгэлэн байцаагаар боовол толгойн өвчин намддаг гэх юм гэсэнд Хайм;

	— Яасан сайн юм бэ. Гэхдээ арай дутуу байна. Та байцайдаа бас шарсан хиам холихоо бүү мартаарай гэжээ.

	 

	 

	ОНОШ

	Нэрд гарсан нэг эмчийг Бисмарк дээр дуудан ирүүлжээ. Тэр, өвчтэй канцлерыг харангуутаа өвчнийг нь дор нь таньжээ. Бисмарк гайхан эмчийг хэсэг ширтсэнээ: 

	— Хэлээч хө, ийм сүрхий онош тавьдаг болтлоо чи хЭчнээн хүн алсан бэ? гэсэнд эмч,

	— Эрхэм дээдэс минь, тантай учиртлаа таны мэт ийм эрхэм дээдсийг олж үзээгүй л явсан юм сан.

	 

	 

	РОБЕРТ КОХЫН ТУХАЙ ХОЁР ЯРИА

	Роберт Кох9 хааны хатанд итгэгдэн нэг өдөр дуудагдан очжээ.

	— Би найдаж байна. Та намайг өөрийнхөө эмнэлэгт байдаг өвчтөнүүдээс арай өөрөөр эмчилнэ биз?

	— Чадахгүй, болохгүй.

	— Юу... уу-у?

	— Өршөөгөөрэй дээдэс минь, намайг эмнэлэгтээ байгаа өвчтөнүүдийг хааны хатагтай адил эмчилдгийг хэн ч гэсэн мэднэ шүү.

	 

	* * *

	 

	Нэг өдөр Роберт Кох дээр язгууртан айлын нэг хатагтай иржээ.

	— Эрхэм хатагтай таныг юу шаналгаж байна гэж Кохыг асуухад, нөгөө хатагтай хэгжүүн дуугаар:

	— Ноён профессор минь, намайг улс дандаа «Өршөөлт хатагтай» минь гээд байх юм гэсэнд,

	— Тэгвэл таны өвчнийг би эдгээж дийлэхгүйдээ харамсаж байна гэжээ.

	 

	 

	ФОНТЕНЫ ӨГСӨН ХАРИУ

	Теодор Фонтеныг10 Берлинд редактор байхад нь нэг залуу зохиолч муухан шиг хэдэн шүлгээ явуулжээ. Дагуур захидалдаа тэр Фонтенд хандан:

	— Юманд нэг их нарийлдаггүй болоод би таслалуудыг тавьсангүй. Та өөрөө тааруулаад тавьж орхиорой гэжээ.

	Фонтен шүлгүүдийг нь мөн захидлын хамт даруй буцаажээ. 

	Захидалдаа тэр:

	— Та дахиад шүлэг явуулахдаа зөвхөн таслалууд тавиад явуулж байгаарай, үгийг нь харин би тааруулж бичиж байя гэсэн байжээ.

	 

	 

	ХЭРЭГТЭЙ НОМ

	Нэг сэтгүүлийн газар уншигчдадаа хандан «Хэрэв та эзэнгүй арал дээр аж төрөхөөр очиход хүрвэл, ямар юм авч явах вэ?» гэсэн асуулт нийтэлжээ. Тэр асуултад Шекспирийн зохиол дээр, Свифтийн зохиол дээр гэх зэрэг янз бүрийн хариу ирүүлжээ. Харин Честертон11 «Тийм үед авч явбал зохих хамгийн хэрэгтэй ном бол завь хийх заавартай ном болно» гэжээ.

	СОНСОГЧДОО ХҮНДЭТГЭЭД

	Ид халуун зуны өдөр. Багтаж ядтал хүн дүүрсэн танхимд маш халуун байсан тул зарим оюутнууд дан цамцтай сууж байв.

	Вирхов12 эргэн тойрноо ширвэж харснаа уурласан шинж огт үгүй «Ноёд оо, би их халууцаж байна. Гэвч сонсогч та нарыг хүндэтгэх сэтгэлийн улмаас пиджакаа тайлж чадахгүй байна» гэжээ.

	Ингэхэд нөгөө дан цамцтай оюутнууд пиджакаа өмсөцгөөжээ.

	 

	 

	САНАЛ НИЙЛСЭН НЬ

	Хоёр шүүмжлэгч жүжиг завсарлахад уулзжээ. Нэг нь чанга гэгч эвшээсэнд нөгөө нь;

	— Зөв. Миний ч санал бас ийм байна гэжээ.

	 

	 

	НАРАНД ОЛДООГҮЙ МӨНГӨ

	Францын их зохиолч Бальзак мөнгөөр их гачигдаж явдаг хүн байсан ажээ. Нэг шөнө гэрт нь хулгай оржээ. Тэр хулгайч мөнгө эрж бичгийн ширээг нь онгичжээ. 

	Бальзак түүнийг үзээд, тачигнатал инээсэн бөгөөд мэл гайхсан нөгөө хулгайчид:

	— Намайг инээлээ гэж гайхсаны хэрэггүй, хонгор минь. Инээхээс өөр арга алга. Чи мөнгө эрэн онгичиж байгаа бололтой. Наранд би олоогүй мӨнгийг саранд чи яаж олох вэ дээ гэжээ.

	 

	 

	ӨӨРИЙН ХӨЛ ДЭЭР ЗОГСОХ ХЭРЭГТЭЙ

	Мюнхены зохиолч Поль Хайсе13 их хөгшин хүн бөгөөд нэг удаа дүүрэн хүнтэй трамвайнд оржээ. Трамвай хөдлөхөд нэг залуу, зохиолчийн өлмий дээр гишгээд хөлөө татахгүй зогссоор байжээ.

	Зохиолч уурласангүй, хөлөө ч авах гэсэн үгүй, залууд ч анхааруулсангүй. 

	Харин эцэг нь хүүдээ хандах мэт мөрөн дээр нь алгадан:

	— Залуу нөхөр, ингэхэд хэдтэй бил ээ?

	Залуу гайхсан бололтой өөдөөс нь харснаа;

	— Хорьтой гэсэнд: 

	Зохиолч,

	— Намайг бодоход, өдий хүрсэн хүн өөрийнхөө хөл дээр зогсох болсон дог оо гэжээ.

	 

	 

	ГОЙД ЮМ ЕР АЛГА

	Хөгжмийн нарийн учрыг сайн мэддэггүй нэг хүн Бахыг төгөлдөр хуураар тоглосны дараа ярьсан нь:

	— Гойд юм ер алга. Нотоо зөв олоод, даралтуудаа зөв дарахаар л ая гэдэг өөрөө гараад ирж байна шүү дээ гэжээ.

	 

	 

	САНАЛ

	Залуу хөгжимчин Парист ирж Франц Листэд14 зохиолоо танилцуулахаар өгчээ. Франц Лист зохиолыг нь буцааж өгөөд;

	— Таны зохиолд гойд бөгөөд шинэ хэд хэдэн зүйл байна гэсэнд «Авьяастан» залуу:

	— Эрхэм дээдэс та бас... гэтэл Лист яриаг нь таслан

	— Гагцхүү харамсах нь, тэр гойд зүйл нь шинэ юм биш, тэр шинэ зүйл нь гойд юм биш байна гэжээ.

	 

	 

	МАКС ЛИБЕРМАНЫ ТУХАЙ

	Макс Либерманаар15 нэг царай муутай худалдаачин зургаа зуруулжээ. Зургаа үзээд тэр худалдаачин учиргүй голсонд Либерман хэнэг ч үгүй царай гарган:

	— Би таныг уг нь байгаагаар чинь зурж болох л байсан л даа гэжээ.

	 

	 

	ЗУРААЧИЙН АЖЛЫН ХЭЦҮҮ НЬ

	Берлиний нэгэн банкны эзний гэргий шинэ байрандаа зориулан зураг худалдаж авахаар Макс Либерман дээр иржээ.

	Хоёр цаг хэртэй зургуудыг нь үзэж, шилж сонгон өдий төдий юм асуусан бөгөөд зураач бүр залхаж арай ядан тэсвэрлэж байжээ.

	— Зураач хүнд ямар бэрхшээл байдаг юм бэ? гэсэнд, урт гэгч санаа алдаад;

	— Зургаа худалдах гэж хариулжээ.

	МАРИ БУРХАН ГУТАЛТАЙ ЮУ, ГУТАЛГҮЙ ЮҮ?

	Нэг лам сүмдээ тавих Мари бурхны хөрөг зуруулахаар зураачид захижээ. Хэдэн долоо хоног өнгөрсний дараа хөрөг нь бэлэн болжээ. Лам түүнийг үзээд хөхин баярлаж байснаа гэнэт «Үгүй энэ чинь...» гэснээ:

	— Та чинь яаж байгаа нь энэ вэ. «Марийг гуталтай зурсан байх чинь» гэсэнд зураач;

	— Яагаад болохгүй гэж?

	— Та гуталтай Мари байхыг үзсэн гэж үү?

	— Тэгвэл та гуталгүй Мари байхыг үзсэн гэж үү?

	 

	 

	ЭСРЭГ ҮЙЛД ГЭСЭН НЬ

	Нэг зураач Менцел16 дээр иржээ. Менцелийн зурсан зургуудыг үзэж байснаа;

	— Би гайхах юм. Нэг зургийг би нэг л өдөр зурчих юм. Харин худалдах гэж нэг жил болох юм гэсэнд Менцел:

	— Хонгор минь, тэгвэл эсрэг үйлд. Нэг зургийг нэг жил зур, тэгвэл нэг л өдөр худалдаж болно гэжээ.

	 

	 

	ТАНИЛЦСАН НЬ

	Удирдаач Булев нэг удаа концертоос хоцрон алдаад яарч явжээ. Нэг дэгжин залуу эр замыг нь хөндлөн гарчээ. Булев яарсандаа болоод тэр залуугийн өлмий дээр гишгэж орхив. Нөгөө залуу эгдүүцэн «Тэмээ!» гэсэнд Булев малгайгаа авч мэхэсхийгээд:

	— Тантай танилцсандаа баяртай байна. Намайг удирдаач Булев гэдэг гэжээ.

	 

	 

	КЕЙНЦ ИЛЖИГ ХОЁР

	Нэрт жүжигчин Кейнц залуудаа нэг гацааны клубт Шекспирийн «III Ричард»-д тоглож байжээ. 

	Тоглолтын явцад Морь! Морь! гэж хэлжээ. Нөгөө морь нь тайзан дээр гарч ирэхгүй байтал нэг үзэгч: Хүүшээ! Оронд нь илжиг болох юм биш үү? гэсэнд Кейнц хоёр хором хэртэй дуугүй болсноо:

	— Бололгүй яах вэ! Илжиг та тайзан дээр гараад ирээч! гэжээ.

	 

	 

	АДУУНЫ ХЭЛ БА ИЛЖИГНИЙ ХЭЛ

	Германы их бичгийн хүн Вильгелм Гримм дээр нэг франц оюутан иржээ. Тэр оюутан германд 3 жил суралцсан авч германаар ганц ч үг мэдэхгүй байжээ. 

	Гримм;

	— Германаар ярьж чаддаггүй чинь юу вэ?

	— Герман хэл бол яршиг ихтэй. Ёстой л адууны хэл юм гэсэнд Гримм:

	— За, одоо би мэдлээ. Тэгээд чи илжиг болохоороо адууны хэлээр ярьж чадахгүй байгаа юм байна шүү гэжээ.

	 

	 

	РЕНТГЕНИЙ ХАРИУ

	Нэг удаа Вильгелм Конрад Рентгенд17 инээдэмтэй захидал иржээ. Захидлын эзэн бага зэрэг Рентген туяаг, хэрэглэх зааврын хамт илгээхийг хичээнгүйлэн хүссэн байжээ. Захидалдаа тэр, цээжин дотор нь нэг бөөрөнхий юм байдаг бөгөөд очиж харуулах зав олддоггүй гэжээ. 

	Уулаасаа хошинч Рентген түүнд хариулсан нь:

	— Харамсах нь надад нүдэнд харагдах туяа байдаггүй. Бас тэгээд тээвэрлэхэд бэрхтэй. Тэгэхлээр өөр арга сүвэгчилье! Та цээжээ надад ирүүлнэ үү? гэжээ.

	 

	 

	БАС Ч ГЭЖ ДОГЬ БАЙНА

	Нэг оюутан Рентгенд шалгалт өгч байжээ. Тэр профессорын нэг ч асуултад оновчтой хариу өгөхгүй байлаа. Тэгэхэд нь Рентген: 

	— Хонгор минь чи хэлээч, чамд энэ хичээлийг хэн гэгч заасан бил ээ? гэж асуухад оюутан багшийнхаа нэрийг зөв хэлсэнд Рентген; 

	— Та бас ч гэж догь байна шүү. Хэн заасныг мэдэж байна гэжээ.

	 

	 

	ӨГЛӨӨ БОСГОХ САЙН АРГА

	— Одоо чи унт. Өглөө юманд явна.

	— Хаашаа? гэж Эдисоны18 асуухад

	— Хаана очихоо чи өөрөө сонго л доо

	— Сонгосоон, сонгосон. Би явна.

	Маргааш өглөө авгай нь Эдисоныг ажил дээрээс нь олжээ.

	 

	 

	ТАВТАЙ ЗООГЛООРОЙ

	Бобрикин Герман улсад ажлаар очиж нэлээд удаан байжээ. Тэрээр нэг л зоогийн газар өглөө бүр хооллодог байв. Бас нэг хүн түүнтэй ямагт нэг ширээнд тааралддаг байв. Тухай бүр Бобрикин түүнтэй мэндлэн «Бобрикин» гэж өөрийгөө танилцуулдаг байжээ.

	Нэг өдөр Бобрикин найзтайгаа уулзаад «Энэ германчууд сүрхий боловсон улс байх юм. Өглөө уулзах болгондоо нэрээ хэлж өөрийгөө танилцуулж байх юм» гэсэнд найз нь гайхан юу гэж байх юм гэсэнд: Бобрикин «Малцайт» гэдэг юм. 

	Найз нь элгээ хөштөл инээгээд эцэст нь;

	«Малцайт» гэдэг чинь германаар «Тавтай зооглоорой» гэсэн үг. Тэр чамд хоолоо тавтай зооглохыг хүсдэг байна шүү дээ гэжээ. 

	Маргааш нь Бобрикин нөгөө хүнтэйгээ нэг ширээнд суугаад суудлаасаа босож «Малцайт» гэсэнд нөгөө хүн бас босоод «Бобрикин» гэжээ.

	 

	 

	УСНААС ГАРАХ ЭЭЛЖ ДУТСАН НЬ

	Мюнхений нэрт алиалагч Карл Валентинтай нэг хүн, биеийн хүч чадлын тухай ярилцжээ. Нөгөө хүн «Миний нэг авга ах байдаг юм. Одоо 70 хүрсэн хэр нь ямар ч өдөр байсан гэрийн дэргэдүүр урсдаг усанд өдөрт 3 орж гардаг юм» гэж гайхуулан ярьсанд Карл Валентин бодолхийлснээ;

	— Дөрөв орж гардаг бол зүгээр байж дээ гэв.

	— Яагаад?

	— Яах вэ, тэгвэл хоёр дахь удаа орохдоо эргэж гарч ирэхгүй юу гэжээ.

	 

	 

	ЗААНЫ ЯС ХЭЛМЭРЧ, ЗААН

	Ленинградын филармони Японд айлчлан тоглох үеэр нэрт төгөлдөр хуурч Р. тоглох төгөлдөр хуурынхаа тухай ярих болжээ. Тэрээр хэлмэрчээр дамжуулан надад зааны ясан өнгөтэй хуур бэлтгээрэй гэж үйлчлэгч хүмүүст хэлүүлжээ. Хэд хоногийн дараа төгөлдөр хуураа үзэхээр ирээд Р. хэлэх үггүй мэл гайхав. Учир нь зааны яс шиг цав цагаан өнгөтэй биш харин заан шиг бүдэг саарал өнгөтэй төгөлдөр хуур түүнд бэлдсэн байжээ. Учир байдлаа ололцох гэж нэлээд ярилцсаны эцэст хэлмэрч нь буруу орчуулсан болох нь мэдэгджээ. Тэрээр зааны яс шиг гэхийг заан шиг өнгөтэй гэж орчуулсан байлаа.

	 


ФРИЕДРИХ ВОЛЬФ

	 

	Нийгмийн шүүмжлэгч Фриедрих Вольф өөрийн алиа хошин шогоороо нэрд их гарчээ. Алиа хошин зохиолуудаа нийтлүүлдэггүй зөвхөн тэмдэглэлийнхээ дэвтэрт бичдэг ажээ. Эдгээр бүтээл нь хориод оны үеэс сая нийтлэгдэж эхэлжээ.

	 

	САЛХИ МОД ХОЁР

	Нэг удаа салхи газарт буун довтолгож явав. Умраас өмнийг зорьж яваа түүний замд нэг мод дайралдсан бөгөөд тэр газар нөгөө модны төрж өссөн газар ажээ. Салхи модыг дайран навчийг нь гүвж гарав. Тэгэхэд мод: 

	— Чи миний навчийг тастах ямар эрхтэй юм бэ? гэсэнд Салхи:

	— Чи миний зам дээр зогсох ямар эрхтэй юм бэ? гэжээ.

	 

	 

	ЦАГИЙН ХОЁР ЗҮҮ

	— Чи юунд, дандаа надаас түрүүлж давхиад байдаг юм бэ? гэж цагийн зүү минутын зүүнээс асуусанд

	— Зав зай алга. Би чамаас илүү яаралтай ажилтай гэхэд цагийн зүү:

	— За чамайг даа! гэж боджээ. 

	Гэтэл нэг цагийн дараа минутын урт зүү тулаад иржээ. Энэ үед цаг зогсож нөгөө хоёр учир зүйгээ ярих хугацаа зөндөө гарчээ.

	 

	 

	АХ ДҮҮ ГУРВЫН ХҮСЭЛ

	Ах дүү гурав байшинтай болохоор шийджээ. Их ах нь «Бид маш өргөн суурьтай байшин барих нь зүйтэй. Зоорь болоод суурь бол маш чухал үүрэгтэй. Суурь өргөн байвал байшин маань 100 жил ч байж чадна гэхэд дүү нь:

	— Тэр хамаагүй, бид хэдэд л таарсан зай, агаартай байвал таарна. Хүүхдүүд маань өөрсдөө хожим шинэ байшин бариад л авна биз, гэхэд бага дүү нь; 

	— Шоргоолж, өмхий хүрнүүд минь байшингийн хамгийн гол юм нь дарцгийн хатгуур байх ёстой, дарцаг аятайхан хийсэж байвал хань нөхөд татагдана. Энд голомт хүмүүс байгааг илчилнэ» гэжээ.

	Ах дүү гурав өргөн суурь, уужим зай, дарцагтай хатгуур гэж маргасаар байтал өвөл хүрээд ирж гэнэ.

	 

	 

	ТЭРЭГЧИН ТАРИАЧИН ХОЁР

	Нэг тэрэгчин өнөр өтгөн гэр бүлээ тэтгэхээр шуудай тариа худалдан авах гэж тариачин дээр очжээ. Шуудай тариа авахаар болоод тэрэгчин «Үнэд нь юу авах вэ?» гэсэнд тариачин нялмаад «Цаг хатуу байна аа» гээд дуугүй болов.

	— Чамд би нэг дугуй өгье л дээ гэхэд

	— Нэг дугуй гэнэ үү? Тэгвэл энэ будааг зүгээр хаяж орхисон минь дээр гэсэнд тэрэгчин;

	— Хоёр дугуй өгье гэхэд тариачин бас л нялмав.

	— Тэгвэл би чамд нэг тэргэнд хүрэлцэх дөрвөн дугуй өгье гэсэнд тариачин;

	— Аралгүй дөрвөн дугуйгаар яах юм бэ? Нэг тэрэг өгөөд л шуудай будаа ав л даа. Чамайг би боож байгаа юм биш шүү. 

	Тэрэгчин зөвшөөрч, будаагаа аваад явжээ.

	Намар болоход тариачин малилзсаар тэрэгчин дээр ирж;

	— Матхес минь түргэлээрэй! Болохоо байлаа. Нэг дугуй эвдэрч орхилоо. Мөндөр орох нь, ургац маань сүйд болох нь. Нэг дугуй хийгээд өг.

	Тэрэгчин өлгөөтэй байсан нэг дугуйгаа авч тариачинд өгөн, цаадах нь авах гэтэл;

	— Чи үнэд нь юу өгөх вэ?

	— Гурван шуудай, заа дөрвөн шуудай гурил өгье. Байгаа минь тэр

	— Боль! Би чамаас нэг шуудай гурил авах гэж өгсөн юмаа л авмаар байна гэсэнд тариачин;

	— Тэргийг минь үү? Ганц дугуйны оронд тэргийг минь авах гэж үү? гэж хашхирав.

	— Чамайг би боож байгаа юм биш шүү гээд тэрэгчин ажлаа үргэлжлүүлэн хийв. 

	Тариачин ургацаа аврахын тулд зөвшөөрөхөөс өөр аргагүй болжээ.

	 

	 

	ХУТГА ТАЛХ ХОЁР

	Нэгэн удаа хутгатай, хот газрын нэг хүн, талхтай хөдөө газрын нэг хүнтэй тааралджээ.

	— Чи надад нэг зүсэм талх өг, оронд нь би хутгаа чамд зээлүүлье. Чи ч гэсэн өөрөө талхнаасаа зүсэн идэж чадна шүү дээ гэхэд хөдөөгийн хүн,

	— Зээлээр яах вэ, бүр өгч орхи!

	— Ганц зүсэм талхаар хутга авах гэж үү? 

	Тэгээд тэр хоёр үдэш болтол маргасан бөгөөд эцэст нь өлсөж ядарчээ. 

	Хөдөөгийн хүн эцэст нь:

	— Би чамд талх зүсэж өгье. Чи хутгаа надад зээлүүл гэсэнд хотын хүн:

	— Үгүй, чи надад бүтэн талхаа өг, тэгээд миний хутгыг бүр ав, гэхэд хоёулаа сая санал нийлж, нэг нь талхтай, нөгөө нь хутгатай болжээ.

	 

	 

	ГАЛУУ ГУРГАЛДАЙ ХОЁР

	Бечбеч нэртэй гэрийн галуу нэг өдөр Алтан гургалдайгаас, дуугаа яг дуулаад суухад нь;

	— Чи хэлээч, биднийг өдрийн турш тариаг ширхгээр нь түүж гэдсээ хооллуулж, эзэн ноёддоо амттай хоол болохын төлөө зогсоо зайгүй ажиллаж байхад чи чухамдаа юу хийж байна вэ? Энэ гуугчаад байгаагаа ажил гэхгүй биз дээ. Тэгэхлээр чи өдөр шөнө хоёр юу хийж байна аа!? гэж асуув.

	Алтан гургалдай;

	— Би дуулдаг юм. Энэ бол ажил. Дуулаад байвал ганц хавирга ч гэсэн өөхөлнө гэж үү? Хүн, чамайг алж иднэ, намайг бол үгүй гэв.

	Яг энэ үеэр эзэн хүн гарч ирээд алтан гургалдай сууж байгаа мод өөд зүглэн хашхирах гэснээ галуу руу эргэн «Тэнэг хар золиг эндээс зайл!» гэв. Тэгээд алтан гургалдайд дахин хандаж сэтгэл догдлон «Яасан сайхан дуулна вэ?» гэв. Галуу үүрэндээ орж явахдаа өөрөө өөртөө хэлсэн нь:

	— Энэ хүн тэр дээрх ялзарч хэрэггүй болсон шувуу шиг, солиорч хэрэггүй болсон дог оо...

	 


БЕРТОЛЬД БРЕХТ

	 

	НОЁН КОНЕРТ ТОХИОЛДСОН ЯВДАЛ

	Ноён Конерийн тухай өгүүллэгүүд 1930 онд нийтлэгджээ. Түүнээс хойш түүхийн богино хугацаа өнгөрчээ.

	Ноён Конер бол гүн ухаанч, ухаалаг хошин хүн ажээ. Брехтийн адил хүнлэг ардчилсан үзэлтэй.

	 

	 

	ДАХИН УУЛЗААД

	Ноён К-тэй удтал уулзаагүй нэг хүн уулзаад:

	— Та огт өөрчлөгдөөгүй байна шүү гэсэнд Ноён К;

	— Пэ! гээд царай нь зэвхий дааж иржээ.

	 

	 

	ХОЁР ХОТ

	Ноён К. А., Б. хоёр хотод очжээ. Түүний ярьсан нь; А. хотынхон надад хайртай, Б. хотынхон найрсаг байлаа. А. хотынхон надад тус хүргэж байлаа. Харин Б хотынхон надаас тусламж авч байлаа.

	А. хотод ширээнд, Б. хотод гал зууханд урьж байлаа гэжээ.

	 

	 

	НӨХӨР ЁСНЫ ТУСЛАМЖ

	Нөхдөдөө тус болох зөв аргын жишээ болгон ноён К доорх явдлыг ярьсан юм.

	Нэгэн хөгшин араб дээр гурван залуу ирж:

	— Бидний эцэг нас барлаа. Манайх 17 тэмээтэй юм. Эцэг нас барахынхаа өмнө гэрээслэн бидний томд тэмээний тал хувийг дараагийнхад минь гуравны хоёрыг, багад минь есний нэгийг өг гэсэн юм. Тэгээд бид тэр ёсоор хуваах гэсэн чинь чаддаггүй. Бидэнд та хувааж өгөөч! гэсэнд нөгөө араб хэсэг бодолхийлснээ;

	— Намайг бодоход тэр ёсоор зөв хуваарилахад нэг тэмээ дутаж байна. Би өөрөө цорын ганц тэмээтэй хүн. Яах вэ түүнийг тоондоо оруулж ав. Тэгээд тэмээгээ хуваарилж дуусаад илүү гарсныг нь эргүүлж өгөөрэй гэжээ.

	— Нөгөө гурав, нөхөр ёсны тусламж үзүүлсэнд нь баяр талархлаа илэрхийлээд ганц тэмээг нь оролцуулж арван найм болгоод хуваарилсанд их хүүд хагас хувь буюу есөн тэмээ, хоёр дахид нь гуравны хоёр буюу зургаан тэмээ бага хүүд есний нэг буюу хоёр тэмээ тус тус ноогдоод эцгийн гэрээс ёсоор болжээ. Тэдний гайхлыг төрүүлсэн нэг зүйл гэвэл нэг тэмээ илүү гарав. Түүнийг нөгөө сайн санаат нөхөрт эргүүлэн өгчээ.

	ЯРИА

	Ноён К нэг хүнд хандан:

	— Та бид хоёр дахиад яримааргүй улс юм гэсэнд нөгөө хүн хирдхийн:

	— Яагаад тэр вэ?

	— Тантай ярихаар надад хурц цэцэн санаа огт орж ирэхгүй юм гэсэнд нөгөө хүн санаа нь амарсан бололтой хэнэг ч үгүй.

	— Тэр надад хамаагүй ээ гэхэд ноён К харамссан царайтай,

	— Тийм ч байх гэж бодсон юм. Надад бол их хамаатай юм гэжээ.

	 

	 

	НОЁН К-Д ХҮН ТААЛАГДВАЛ...

	— Танд ямар нэг хүн таалагдвал та яах вэ? гэж ноён К-гээс асуусанд;

	— Би түүний дүрийг босгоно. Тэгээд түүнтэй адил болохыг хичээнэ.

	— Юутай? Дүртэй нь үү?

	— Үгүй, үгүй. Өөртэй нь.

	 

	 

	НОЁН К-ГИЙН ХАЙРТАЙ АМЬТАН

	Ноён К-гээс ямар амьтанд та онц хайртай вэ? гэж асуухад «Заанд» гэсэн бөгөөд түүнийхээ учрыг ийнхүү ярьжээ.

	Заан бол ухаан, хүч хоёрыг хослуулсан амьтан. Түүний явсан газар тод мөр үлддэг. Тэр мөртөө сайн санаатай, тоглож алиалахыг мэднэ. Нөхөрлөвөл нөхөр ч болж чадна. Дайсагнавал дайсан ч болж чадна. Хүнд, том биетэй боловч шалмаг хөдөлж чадна. Түүний хошуу асар том юмыг ч үйрүүлж самар шиг болгож чадна. Чих нь уян, хэрэгтэй юмыг дуулж, хэрэггүй юмыг үл дуулна. Урт насалдаг. Харьцаа сайтай. Айж сандрахдаа ч энэ хэвээрээ байдаг. Арьс нь зузаан хатуу, хутгыг ч няцааж чадна, гэхдээ зүрх нь зөөлөн. Гашуудахдаа бас уурлаж чадна. Бүжиглэх дуртай. Балар ширэнгэд үхнэ. Үр хүүхдэдээ, болон аливаа нялх амьтанд хайртай. Бор өнгөтэй учир том биеийг нь даруухан харагдуулна. Идэмхий биш. Ажилд гарамгай.

	Уухаас буцдаггүй. Уухаараа хөгжөөнтэй болдог. Урлагт бас хувь нэмэр оруулдаг. Ясаа тэр өгдөг.

	
ФРАНЦ КАРЛ ВАЙСКОФ

	 

	Алиа хошин шог бол Германы утга зохиолд хэзээнээс нааш чухал байр суурь эзэлдэг билээ. Фашизмыг эсэргүүцэгч зохиолч Вайскоф зарим хүмүүсийн фашизмыг эсэргүүцсэн тэмцэлд үйлдсэн хэрэг явдал, баатарлаг үйлсийг тэмдэглэгч, цуглуулагч, найруулагч билээ. 1955 онд түүний алиа хошин шогийн ном нийтлэгдсэн бөгөөд доорхыг уул номоос авав.

	 

	 

	ДУРСГАЛЫН БЭЛЭГ

	Францыг фашистууд эзлээд байсан тэр үе германы цэрэг дарга нар Пикассогийн19 зургийн газраар зөндөө ирдэг байжээ. Нэгэн өдөр хэсэг фашистуудыг ирэхэд Пикассо фашистын агаарын дайралтад Герника хотын сүйрч байгаа байдлыг харуулсан том бүтээл туурвиж байлаа. Түүнээс зургийн нь тухай асуухад «дурсгалын бэлэг» гэдэг ганц үгнээс өөр юу ч хэлэхгүй байлаа. Нэг өдөр хотын цагдаагийн газраас хүн ирж нөгөө алдарт зурuийн хуулбарыг авчран үүнийг та бүтээсэн биз? гэж асуухад:

	Пиккасо:

	— Үгүй ээ, яалаа гэж, та нар бүтээсэн шүү дээ гэжээ.

	 

	 

	ХАРАНДАА

	Энэ явдал Италийн иргэний дайны үед болжээ. Италийн Легионууд, бүгд найрамдахчуудын фронтыг сэт цохижээ. Тэгээд тэд тулалдааны хувь заяа шийдвэрлэгдлээ гэж бардам бодож байтал нь хүчтэй сөрөх цохилт ирж тэднийг нэгмөсөн сүйрүүлжээ. Тэрхүү эргэлтийг олон улсын бригадын штабын нэг офицер хийжээ. Тэр гартаа ганцхан харандаа барин, сандарсан бүгд найрамдахчуудыг уриалан сөрөх давшилтад оржээ. Тэр офицер, зохиолч Льюдвиг Ренн20 байжээ. Тулалдаан амжилттай төгсөөд амсхийж байсан үед Рейннийн бие хамгаалагч түүн дээр гүйж ирэн; «Таны дуулга, гар буу хоёр энэ байна» гээд амьсгаадсаар «Ингэж оройтож ирсэн минь хэчнээн ичгүүртэй байгааг танд үгээр хэлж чадахгүй байна. Та намайг уучлаарай» гэсэнд Ренн:

	— Та уучлалт гуйх явдалгүй. Би харин танаас уучлалт гуйх ёстой. Би таны зөвшөөрөлгүй урт сайхан харандааг чинь авсаан. Оронд нь би юу өгөх вэ? Харандаанаас чинь ёзоор л үлджээ гээд пулемётын суманд тас цохиулаад үлдсэн харандааны ёзоорыг түүнд өгөв. Тэгээд «Хүнээс юм зээлж авахдаа тун ёсорхог бай гэж ээж маань надад ямагт сургадаг байсан юм. Энэ удаа би ээжийнхээ сургаалыг яагаад мартсанаа үнэхээр хэлж мэдэхгүй байна» гэжээ.

	 

	 

	НЯЦАГЧ БА ТҮҮНИЙ НОМУУД

	Эгөн Эрвин Кишийг21 нэгэн удаа сониуч зантай нэг эмэгтэй уншигч няцагч болоод байсан зохиолч Р-ийн тухай сэтгэгдлээ хэлэхийг хүсжээ. Аянч сэтгүүлч үгийг нь хагас дутуу сонсоод:

	— Хэний тухай сэтгэгдэл?

	— Зохиолч Р-ийн тухай гээд сониучхан уншигч зохиолуудын нь нэрийг тоочиж эхэлтэл: Киш;

	— Боллоо, боллоо... гээд үгийг нь таслан, — Хэний тухай ярьж байгааг чинь би мэдлээ. Ном нь гүйлгээ муутай боловч өөрөө гүйлгээ сайтай нэг хүний тухай ярьж байна, та гэжээ.

	 

	 

	НОХОЙН БӨӨСТЭЙ ЗАХИДАЛ

	Өмнөд францын Д. Гард хошууны шуудангийн газар нэг, настай авгай алба хаадаг байжээ. Тэр авгай бусдын захидлыг задалж уншдаг муу зантай ажээ.

	Тийм явдал байдгийг хааяагүй мэднэ. Цахилгаан утас, шуудангийн газрууд цөм ариун шударга байх ёстой билээ. Тийм явдлыг шүүмжлүүштэй боловч, болохгүй учир байх тул хэн ч зүрхэлж шүүмжилдэггүй байжээ. Тэр авгай ч гэсэн даруу биш үйлсээрээ бусдад багагүй зовлон учруулдаг байжээ.

	Тэр хошуунд үзэсгэлэнтэй сайхан ордонд нэгэн ухаантай гүн аж төрөн суудаг байжээ. Нэгэн өдөр тэр доорх явдлыг үйлджээ.

	Ордондоо шүүхийн түшмэлийг дуудаж ирүүлээд түүний дэргэд нөхөртөө ийм нэг захидлыг бичжээ.

	 

	Хайрт найз аа!

	Шуудангийн газрын ажилтан хатагтай Эмиль Дьюро бидний захидлыг задлан уншдагийг мэдэх тул түүний шинэ сониныг мэдэх гэж хагартлаа баярлаж байхад гарт нь саад болог гэж захиандаа амьд нохойн бөөс хавсаргав. 

	Нөхөр ёсны мэндчилгээ дэвшүүлсэн Кокс гүн.

	 

	Тэгээд шүүхийн түшмэлийн харсаар байтал захидлаа битүүлэв. Гэхдээ дотор нь нохой бөөс хийсэнгүй. Уул захидал нөхөрт нь очсон бөгөөд харин дотор нь нохой бөөс байж байжээ.

	 


АХ ДҮҮ ГРИММ

	 

	ГУРВАН ӨВГӨН

	18 дугаар зууны дунд үеэр Силезид болсон хэрэг байжээ. Нэг хүн замаар явж байжээ. Нэгэн бөглүү тосгонд хүрч иржээ.

	Цал буурал толгойтой нэг өвгөн сандал дээр суугаад учиргүй уйлж байв.

	Нөгөө хүн өвгөний амрыг эрээд яагаа вэ? гэж асуусанд нөгөө өвгөн «Ийн ийн, аав намайг зодоод» гэв. Явуулын хүн бууж морио уяад байшинд оров. Үүдний нь өрөөнд түрүүчийнхээс буурал бөгөөд түнхэлзтэлээ уурласан бас нэг өвгөнтэй тааралдав. Явуулын хүн түүнтэй найрсгаар мэндлээд юу болсныг асуусанд нөгөө өвгөн «Энэ жаал аавыг минь ойчуулж орхихгүй юү?» гээд дотор өрөөнийхөө үүдийг онгойлгосон бөгөөд өөрөөс нь ч цовоо бас нэг өвгөн онгорхой зуухны хажууд түшлэгтэй сандал дээр сууж байжээ.

	 


ИОГАНН ГОТТФРИД ХЕРДЕР

	 

	АФРИКИЙН ШИЙТГЭЛ

	Македоны Александр нэг удаа Африкийн нэг буйд хязгаарт оршдог алттай газрын нэг тосгонд иржээ. Тосгоныхон аяга дүүрэн алтан жимс түүнд авчирч барьжээ. «Танайхан ийм жимс иддэг хэрэг үү?» гэжээ.

	Би танай баялаг ялангуяа танайхны хэв заншлыг мэдэхгүй байна гэв. Тэд Александрыг дагуулан Вангийнхаа хэрэг шүүдэг захын талбай дээр аваачжээ. Тэднийг очиход Ван яг хэрэг шүүж байв. Нэг тариачин «Ван минь, би энэ хүнээс нэг шуудай хивэг худалдаж авсан юм. Тэгтэл дотроос нь өөр нэг юм гарлаа. Тэр нь алт юм. Хивэг нь минийх алт нь энэ хүнийх. Гэтэл энэ хүн алтаа буцааж авахгүй гээд байх юм. Алт түүнд ноогдох ёстой гэж та хэлж өгөөч» гэж заргалдаж байв. Эсрэг этгээд нь болох нутгийн нэг тариачин: Чи хууль бус юмыг өөртөө үлдээхээс айж байна. Би ч бас айж байна. Чамаас энэ алтыг авахгүй. Би чамд шуудайтай бүх юмыг худалдсан болохоор дотор нь юу л байна бүгд чамд очих ёстой. Ван та хэлж өгөөч!» гэж байв.

	Ван нэг дэх тариачнаас хүүтэй юу гэж асуусанд «Хүүтэй» гэв. Ван «Сайн байна» гэв. Нөгөөгөөс нь «охинтой юу» гэсэнд охинтой. Ван: «Сайн байна» гээд «Та хоёр хоёулаа шударга хүмүүс байна. Хоёр хүүхдээ гэрлүүл. Тэгээд олдсон алтыг хуримын нь юманд зарцуул! Миний шийдвэр ийм байна» гэв.

	Энэ шийдвэрийг сонсоод Александр мэл гайхжээ. Ван «Та их гайхаад байх чинь. Миний шийдвэр буруу байна уу? Тэгвэл яаж шийдвэл таарах байв?» гэсэнд Александр:

	«Хоёр этгээдийн толгой авагдаж алт вангийн гарт орох ёстой байсан» гэжээ.

	Ван хоёр алгаа хавсраад «Та бас хүүтэй болохыг, дээрээсээ бороо оруулахыг хүснэ үү?» гэсэнд Александр «тийм, тэрчлэн болох ёстой» гэсэнд Ван урагш алхаж зогсоод:

	— Манай нутгийн гэм хоргүй ан амьтанд хур буу! Ийм хүнд үр, хур бүү заяа» гэжээ.

	 


ИОГАНН ПЕТЕР ХЕБЕЛ

	 

	ШҮДНИЙ ӨВЧИН

	Энэ дэлхий дээр ажилгүй сэлгүүцдэг хоёр залуу байжээ. Тэр хоёр ажил хийдэггүй. Мөнгө төгрөг хаанаас яаж олдгийг ч мэддэггүй ажээ.

	Явсаар тэр хоёр нэг арга олжээ. Айлуудын хаалга тогшиж явж жаахан талх олжээ. Тэр талхаараа үрлүүд хийж үрлэн эм шиг болгох гэж модны үртсэнд хөрвөөлгөжээ. Улаан цаас худалдан авчээ. Цаасаа огтчин дугтуйнууд хийж дугтуй бүрд 6—8 үрэл хийжээ. Нэг нь явж оны яармаг гарч байгаа зах дээр очжээ. Тэр ундааны газар орж аяга дарс захижээ. Гэвч дарсаа уулгүй өрөөсөн гараараа хацраа барин шаналгаатайгаар ёолж суув. Тэр цайны газар байсан шударга иргэд энэ хүний шүд нь хүчтэй өвдөж дээ гэж бодоцгоожээ. Гэвч яахаа мэдэхгүй дэргэд нь очиж ярьж тайвшруулахыг оролдоцгоож байлаа. Яг энэ үеэр сэлгүүцэгч хоёрын нөгөө нь орж ирэв. Мань хоёр бие биеэ огт таньдаггүй дүр үзүүлцгээв. Хэсэг байснаа нөгөө нь хацраа барьж суугаа нөгөөдхөө хандан:

	— Сайн нөхөр чиний шүд чинь өвдөж ээ дээ? гээд сэтгэл нь их л зовсон байдалтай урт гэгч нь санаа алдав. 

	Тэгээд «Би Трафалгарын доктор Шнауцице Рапунциус гэгч байна. Хэрэв та миний шүдний өвчин дардаг үрлээс хэрэглэвэл 2 нь л шүдийг чинь зүгээр болгоно. Миний тусгай үрэл шүү гэв. Тэгээд доктор Рапунциус ойртон очиж халааснаасаа улаан дугтуйтай үрлээ гаргаж нэгийг авч «Өвчтэй шүдэн дээрээ тавьж зуу» гэв. 

	Цайны газар байсан хүмүүс цуварч увран босоцгоож, гайхамшигтай эмчилгээг үзэх гэж цөм тэнд бөөгнөрөв. 

	Өвчтөн дуу алдав. «Өвдөх нь намдаж байна» гэв. Дахиад нэг үрэл авч зуув. «Өвчин нь бүр намдаж орхилоо» гэв. Өвчтөн баярлан босон харайж ирээд: Баяр талархлаа илэрхийлэн ач тус хүргэсэн хүнийхээ гарт нэг юм атгуулах шиг болов. 

	Зальт арга амжилттай болжээ. Тэнд байсан хүмүүс тэр үрлээс авцгаав. Доктор үрлүүдээ тус бүр 24-н крецер22-ээс өгөв. Хэдхэн минутын дотор үрлээ зарж дуусав. Мэдээжийн хэрэг нөгөө хоёр этгээд тэдгээр хүмүүсийн мунхагт инээд нь хүрсээр цувран гарч оджээ.

	Үнэтэй талх байжээ. Тэр жаалхан талх 400 крецер хүрч өлсөж цангахгүй байж болохоор болгожээ. Гэвч тэр луйвар мэдэгдэхгүй байж чадсангүй биз. Талхан үрлүүд удахаараа хатаж чулуу шиг болсон. Тэр үрлийг авч хадгалсан нэг хөөрхий хүний шүд өвдөж нөгөө үрлээ гаргаж өвчтэй шүдэн дээрээ тавьж байгаад хаз аа биз. Шүднийхээ өвчнийг дордоход тэр хүн тэр үрлийг авах гэж халааснаасаа 24 крецер гаргаж өгч байснаа бодсон биз.

	Урьд өмнө үзээгүй юманд хүн амархан хууртагддагийн үлгэр энэ буюу. Тэр хүн «эхэнд нь мэддэггүй би мөн тэнэг ээ» гэж бодсон байж болох юм.

	 

	 

	ИЛЖИГ ДАМЖИЛСАН ХОЁР ХҮН

	Нэг хүн гэрийнхээ зүг илжиг унаж хүүгээ дагуулан явж байжээ. Гэтэл нэг хүн тааралдаад «Эцэг та хүүгээ явган явуулаад өөрөө илжгээ унаж явдаг чинь буруу байна. Та бол чийрэг биетэй хүн байна шүү дээ» гэжээ. 

	Эцэг нь бууж хүүгээ илжгэндээ мордуулаад цааш явжээ. Гэтэл бас нэг хүн тааралдаад «Өөрөө унаатай эцгийгээ явган явуулдаг буруу байна» гэжээ. 

	Эцэг хүү хоёр сундалдаад явж байжээ. Гэтэл нэг хүн тааралдаад «Хоёул хоёулаа энэ муу ядарсан амьтныг зайдалж явдаг чинь юу гэсэн үг вэ? Та хоёрыг хүн шалба ороолгоно гэхгүй байна уу?» гэсэнд эцэг хүү хоёр бууж илжгээ дундаа оруулаад явган явж байв. 

	Тэгтэл бас нэг хүн тааралдаад «Гурвуулаа явган явж байдаг сонин залуус вэ? Хоёр нь л явган явбал болно юм биш үү?» гэсэнд аав нь илжигний урд хоёр хөлийг хүү нь хойд хоёр хөлийг нь тушиж боон бөх гэгчийн урт модонд дүүжигнээд мөр дээрээ дамнасаар харьцгаажээ.

	Аяа юмыг хүн бүгдийн саналд нийцүүлэх гэвэл юу гэгч болдог байна.

ГОТТХОЛЬД ЕФРЕИМ ЛЕССИНГ

	 

	ХИШИГ

	— Та бид мэтийн амьтдаас хишиг хүртэх нь үү? гэж зөгий хүнээс асуусанд,

	— Хүртэлгүй яах вэ.

	— Юунаас?

	— Хониноос л хүртэнэ! Хонины ноос надад чухал хэрэгтэй. Чиний бал бол зөвхөн тааламжтай. Яагаад би хонины хишгийг чинийхээс илүү чухал гээд байгаа учрыг мэднэ үү, зөгий!? Хонь бол надад ноосоо онц төвөггүй бэлэглэнэ. Харин чамайг балаа бэлэглэхэд би чиний хошуунаас ямагт айж байхад хүрнэ.

	 

	ХОНЬЧИН ГУРГАЛДАЙ ХОЁР

	Хаврын тааламжтай нэг орой дуу шуугүй сууж байсан гургалдайд хоньчин:

	— Эрхэм гургалдай минь, дуугаа дуулаач!

	— Иш, энэ мэлхийнүүд бархиралдаад дуулах дур хүрэхгүй байна. Та түүнийг сонсож байгаа биз дээ.

	— Саадгүй сонсож байна. Тэр маань таны дуугүй байгаагаас болж байна.

	 

	 

	МОРЬ, ШАР ХОЁР

	Нэг догшин морийг хүүхэд унаад догь гэгч явж байв. Эмнэг шар түүнтэй тааралдаад,

	— Ичмээр юм! Би бол хүүхдээр толгойгоо мэдүүлэхгүй. Шидэж орхино гэсэнд морь:

	— Би мэдүүлж байна, хө. Хэрэв энэ хүүхдийг шидэж орхивол шанд нь надад юу ирэх бол?

	 

	 

	АРСЛАНТАЙ ХАМТ ЯВАА ИЛЖИГ

	Нэг илжиг арслантай хамтран мод руу явж байтал нь танил нэг илжиг нь тааралдаад;

	— Сайн байна уу, дүү минь? гэсэнд

	— Ичдэггүй амьтан бэ?

	— Ичих юу байсан юм бэ? гээд нөгөө илжиг урагш давшин, — Арслантай хамт яваад надаас дээр болж орхи оо юу? Илжгэн төрлөөс гарч дээд төрөлтөн бол оо юу? гэжээ.

	 

	 

	БААВГАЙ ЗААН ХОЁР

	Ичгүүргүй муусайн хүмүүс! Бид мэтийн дээд төрлийн ноцтой амьтдаас юу эс шаардана вэ? Би ноцтой баавгай хөгжмийн аянд бүжиглэх ёстой гэнээ гэж баавгай заанд хэлсэнд:

	— Би ч хөгжмийн аянд бүжиглэдэг чам шиг л бас ноцтой байхыг хичээдэг. Намайг бүжиглэхэд хүмүүс арай инээдэггүй. Чиний намтрыг сонсоход инээдэмтэй байна. Баавгай чи итгээрэй! Чамайг бүжиглэхэд хүмүүс инээж байгаа нь сайхан. Бүжиглэлээ гэсэндээ биш эв хавгүйг чинь шоолж байгаа хэрэг гэжээ.

	БҮРГЭД

	Хүн бүргэдээс:

	— Яагаад чи өндгөө салхитай өндөр газар байлгадаг юм бэ? гэж асуусанд

	— Би тэднийг нам газар булаад байвал тэд наранд ойртож чадах байсан уу? гэж эргүүлж асуужээ.

	 

	 

	ӨӨДӨӨ ХАЯСАН ЧУЛУУ ӨӨРИЙН ТОЛГОЙ ДЭЭР

	Нэг ядуу тариачин байжээ. Ганц үнээнээс өөр малгүй ажээ. Нэг өдөр эхнэр нь ганцаараа сүмд очиход хувраг, бурханд нэг үнээ өгвөл, тэр оронд нь зуун үнээ өгнө гэж айлдах сонсжээ. Гэртээ ирээд хуврагийн айлдсаныг нөхөртөө ярьжээ. Тэгээд ганц үнээгээ хуврагт өгч зуун үнээтэй болохоор шийджээ. Нөхөр нь үнээгээ хуврагийнд аваачиж өгөв.

	Хувраг үнээг бэлчээлгүй хэд хоног гаднаа байлгав. Тэгээд өөрийнхөө үнээтэй холбоод тавьжээ. Өөрийн нь үнээ хүнийхийг гэр лүүгээ дагуулж авчрах байх биз гэж бодсон ажээ. Гэтэл бодсоноос нь эсрэг хэрэг гарчээ. Тариачны үнээ хуврагийн үнээг дагуулан гэртээ иржээ. Орой нь хувраг үнээнүүдээ эрэн сурсанд хаана байгааг нь тариачин хэлжээ. Хувраг тариачныд ирээд хоёр үнээгээ авна гэсэнд тариачин:

	«Би таны үнээг огт аваагүй. Таны айлдсан ёсоор, Дээд бурхан надад хоёр үнээ хайрласан. Одоо ерэн найм нь дутуу байна» гэжээ. Хувраг хоёр үнээг арга буюу тариачинд үлдээжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

